
B8-0210/2015

Proposta għal att tal-Unjoni dwar emendi għad-Direttiva 2006/112/KE dwar is-sistema 
komuni tat-taxxa fuq il-valur miżjud

Il-Parlament Ewropew,

– wara li kkunsidra l-Artikolu 225 tat-Trattat dwar il-Funzjonament tal-Unjoni Ewropea,

– wara li kkunsidra l-Artikolu 46(2) tar-Regoli ta' Proċedura tiegħu,

A. billi d-Direttiva tal-Kunsill 2008/8/KE tat-12 ta' Frar 2008 li temenda d-
Direttiva 2006/112/KE fir-rigward tal-post tal-forniment ta' servizzi1 bidlet il-post u l-
kundizzjonijiet għall-ħlas tat-taxxa fuq il-valur miżjud (minn hawn 'il quddiem 
imsejħa "VAT") minn fornituri ta' servizzi ta' telekomunikazzjoni, servizzi tax-xandir 
bir-radju u bit-televiżjoni (minn hawn 'il quddiem imsejħa "servizzi elettroniċi 
magħżula") lil persuni mhux taxxabbli, bir-riżultat li l-fornituri ta' servizzi elettroniċi 
jħallsu l-VAT fl-Istat li fih il-klijenti tagħhom jużaw s-servizzi li jipprovdu huma;

B. billi, skont il-memorandum ta' spjegazzjoni għad-Direttiva 2008/8/KE, ir-raġuni 
ewlenija mogħtija għall-emenda msemmija hawn fuq hija biex jiġu evitati 
sitwazzjonijiet li fihom il-fornituri ta' ċerti servizzi elettroniċi jibbażaw irwieħhom fi 
Stati Membri b'rati baxxi ta' VAT, tendenza li tikkonċerna b'mod partikolari kumpaniji 
akbar li jkollhom is-sedi tagħhom fl-Istat Membru bl-aktar rati baxxi ta' VAT fl-UE; 
billi din ir-raġuni ma tistax tiġi applikata fil-każ ta' impriżi żgħar;

C. billi l-forniment ta' ċerti servizzi elettroniċi fi Stat Membru wieħed huwa soġġett għal-
liġijiet nazzjonali, li, skonthom, l-imprendituri żgħar huma eżentati mir-rekwiżit li 
jirreġistraw għall-VAT fil-biċċa l-kbira tal-Istati Membri sakemm jilħqu ċertu livell ta' 
fatturat, fatt li joħloq diverġenzi fil-forniment ta' servizzi elettroniċi magħżula fl-UE, 
b'mod partikolari meta l-fornituri ta' servizzi elettroniċi magħżula jieqfu milli 
jipprovdu servizzi barra mill-Istat Membru li fih ikollhom is-sede tagħhom sabiex 
jevitaw ir-rekwiżit li jirreġistraw għall-VAT;

D. Ifakkar li huwa importanti li jitneħħew l-ostakli kollha għad-dħul ta' imprendituri 
żgħar, peress li l-impriżi żgħar għandhom rwol vitali fil-ħolqien tal-impjiegi ġodda u l-
innovazzjoni;

E. billi waħda mit-tliet prijoritajiet ewlenin tal-Kummissjoni hija l-ħolqien ta' suq diġitali 
uniku, u wieħed mis-sitt mezzi bażiċi biex jintlaħaq dan l-objettiv huwa, skont il-
Kummissjoni, li jkun aktar faċli għall-innovaturi li jistabbilixxu l-kumpaniji tagħhom 
stess, u billi l-VAT "Mini One Stop Shop" (minn issa 'l quddiem "VAT MOSS") 
bħalissa jinsab f'kunflitt dirett mal-idea msemmija hawn fuq; 

F. billi l-ħlas tal-VAT fl-Istat Membru ta' konsum, mingħajr ma tiġi offruta eżenzjoni 

1  ĠU L 44, 20.2.2008, p. 11.

għal imprendituri żgħar, jista' jkollu impatt negattiv u anki fatali fuq fornituri żgħar ta' 
servizzi elettroniċi magħżula li, għalihom, ir-reġistrazzjoni u r-rekwiżiti tat-taxxa 
joħolqu ostaklu amministrattiv li jista' jiskuraġġihom milli jipprovdu s-servizzi, anki 
minkejja l-eżistenza tas-sistema "VAT MOSS", li sservi biex tiġi evitata l-ħtieġa għal 
reġistrazzjonijiet multipli tal-VAT fi Stati Membri differenti billi l-fornitur ta' servizzi 
elettroniċi magħżula jitħalla jissottometti dikjarazzjoni tat-taxxa individwali u jħallas 
it-taxxa fuq is-servizzi kollha mogħtija fl-Istati Membri;

G. billi s-sistema "VAT MOSS", minbarra r-reġistrazzjoni tagħha u r-rekwiżiti tal-ħlas, 
tinkludi miżuri amministrattivi oħra, bħall-obbligu li jiġu preservati għal 10 snin id-
dokumenti li jinkludu data dwar ix-xerrejja, anke fir-rigward ta' xiri ta' 
applikazzjonijiet li jiswew ftit ċenteżmi, minkejja l-fatt li s'issa ma kienx hemm 
għalfejn tinkiseb id-data personali tax-xerrejja; billi, wara d-dħul fis-seħħ tas-sistema 
"VAT MOSS", l-imprendituri żgħar ser ikunu obbligati jiġbru u jżommu din id-data, u 
dan se jwassal għal aktar ħtiġijiet amministrattivi għall-imprendituri involuti, 
pereżempju biex jiżguraw li d-data personali miġbura tiġi protetta u biex ifasslu r-
rapporti obbligatorji trimestrali; billi n-nuqqas li jiġu ssodisfati dawn ir-rekwiżiti se 
jirriżulta fiċ-ċaħda lill-fornitur tas-servizzi milli jkollu aċċess għas-sistema "VAT 
MOSS" tal-VAT u, sussegwentement, dan ikollu jirreġistra separatament għall-VAT 
f'kull Stat Membru;

H. billi d-dispożizzjonijiet tad-Direttivi 2006/112/KE u 2008/8/KE msemmija hawn fuq 
jistgħu jwasslu biex il-fornituri ta' servizzi elettroniċi magħżula li, fid-dawl tan-natura 
speċifika tal-prodotti tagħhom, jistgħu jwettqu l-kummerċ tagħhom fi kwalunkwe post 
fid-dinja, jew jieqfu milli jipprovdu s-servizzi elettroniċi magħżula 'l barra mill-Istat 
Membru li fih huma taxxabbli, jew jittrasferixxu s-sede tagħhom barra l-UE, 
pereżempju, billi jirreġistraw pjattaforma maħluqa barra mill-UE li, permezz tagħha, 
il-fornituri ta' servizzi elettroniċi jbigħu servizzi elettroniċi għal prezz li jkun tnaqqas 
fi proporzjon mat-tneħħija tal-ostakli amministrattivi assoċjati mas-sistema "VAT 
MOSS"; 

I. billi l-imprendituri żgħar għandhom jiġu appoġġati, u m'għandhomx jinħolqu ostakli 
eċċessivi għalihom, anke jekk dawk l-ostakli amministrattivi jirriżultaw minn idea 
tajba, bħas-sistema "VAT MOSS", li fl-aħħar mill-aħħar jirriżulta li tikkostitwixxi 
xkiel;

J. billi mhuwiex xieraq li jinħolqu ostakli amministrattivi għall-imprendituri żgħar biex 
imbagħad jingħatalhom kumpens permezz ta' appoġġ finanzjarju possibbli assoċjat 
mal-piżijiet amministrattivi addizzjonali li jikkaratterizzaw il-fondi tal-UE;

1. Jistieden lill-Kummissjoni biex, sal-1 ta' Jannar 2016, tressaq proposta biex temenda 
d-Direttiva tal-Kunsill 2006/112/KE abbażi tal-Artikolu 113 tat-Trattat dwar il-
Funzjonament tal-Unjoni Ewropea;

2. Iqis li l-proposta tal-Kummissjoni msemmija aktar 'il fuq għandha tinkludi eżenzjoni 
mill-ħlas tal-VAT fuq il-forniment ta' servizzi elettroniċi magħżula f'każijiet fejn il-
valur totali, mingħajr VAT, tas-servizzi elettroniċi mogħtija mill-fornitur u mwettqa 
fl-Istat Membru ta' konsum ma jaqbiżx, f'sena kalendarja waħda, il-EUR 100 000 jew 

l-ekwivalenti tiegħu fil-munita nazzjonali;

3. Iqis li l-proposta tal-Kummissjoni msemmija aktar 'il fuq għandha tiżgura li l-Istat 
Membru li fih huwa bbażat il-fornitur ta' servizzi elettroniċi magħżula jippermetti lil 
persuni taxxabbli li jipprovdu servizzi elettroniċi biex jiddeċiedu jekk għandhomx 
ikunu suġġetti għar-rekwiżit li jħallsu l-VAT fl-Istat Membru ta' konsum.

NOTA SPJEGATTIVA

Mill-1 ta' Jannar 2015, il-fornituri ta' servizzi elettroniċi magħżula li jingħataw barra l-Istat 
Membru ta' oriġini huma obbligati li jħallsu l-VAT fl-Istat Membru ta' konsum. Dan jirreferi 
għar-rekwiżit għar-reġistrazzjoni u l-ħlas tal-VAT fuq il-bejgħ ta' kwalunkwe kwantità ta' 
servizzi barra l-Istat Membru ta' oriġini tal-fornitur tas-servizz. Ir-raġunijiet ewlenin għall-
emenda msemmija hawn fuq kienu:

- li l-fornituri ta' servizzi kbar ma jitħallewx jistabbilixxu s-sede tagħhom fi Stati 
Membri b'rati aktar baxxi ta' VAT; 

- biex ikun hemm kompetizzjoni aktar ġusta u diviżjoni ekwa tad-dħul mit-taxxi bejn 
impriżi domestiċi u impriżi barranin li jipprovdu l-istess servizzi;

- biex tiġi stabbilita l-linja politika li ġiet diskussa fil-livell internazzjonali li għandha l-
għan li tiżgura li s-servizzi jiġu ntaxxati fil-post tal-konsum. 

Minkejja l-għajnuna amministrattiva introdotta f'konformità mal-emenda msemmija hawn fuq 
fil-forma ta' sistema "VAT MOSS", id-Direttiva msemmija hawn fuq toħloq ostakli għall-
imprendituri żgħar. L-eżistenza ta' impriżi żgħar tista' tintlaqat b'mod sinifikanti mix-xkiel 
maħluq mis-suq, jiġifieri mill-Istati Membri permezz tan-normi ġuridiċi tagħhom. Minħabba 
r-rwol importanti li għandhom l-impriżi żgħar fis-suq intern, dawn l-ostakli għandhom 
jitneħħew sa fejn dan ikun prattiku.


